
Mal wech, ¿chi wen kal?

1 1 Na nak tu xaꞌ nzo lo rë men cheꞌn Jesukrist; kixëla yech 
reꞌ lol, Gayo, lu xaꞌ dox nazhiꞌ da.

2 Wecha, xaꞌ dox nazhiꞌ da, kinaꞌba lo Dios neꞌ Me yalnayëꞌ 
no yalnaban cheꞌnal, no yal wen lo rë kwaꞌn; na nane ka, wen 
nzol lo Dios. 3 Dox nizak laxtoꞌn or mbiꞌdne pla wech be lon, 
men cheꞌn Jesukrist, seꞌgaka nabanal lo yub paꞌ widiꞌzh cheꞌn 
Dios. 4 Yentraꞌ kwan más nileꞌ nizak laxtoꞌn ke lëꞌla or nzhona, 
lëꞌ rë xaꞌ nak nela xmëꞌda por Jesukrist, seꞌgaka naban bixaꞌ lo 
viv widiꞌzh cheꞌn Dios por Jesukrist.

Dox wen kwaꞌn kileꞌ Gayo
5 Wecha xaꞌ nazhiꞌ da, dox nzhonal roꞌ Dios, nzhaknul rë 

wech be xaꞌ ñadiꞌzh widiꞌzh cheꞌn Jesukrist, ter nzho bixaꞌ gat 
nilibeꞌtal. 6 No plo nibin rë men cheꞌn Jesukrist, lëꞌ bixaꞌ midiꞌzh, 
dox wen mileꞌl ngoknul bixaꞌ, mizaꞌl rë kwaꞌn nakiꞌn bixaꞌ plo 
nzha bixaꞌ. Kuzeꞌ kinaꞌba lol, seꞌgaka gaknul bixaꞌ nela xmod 
nzhakla Dios, 7 porke or ngwa bixaꞌ ngwadiꞌzh bixaꞌ widiꞌzh cheꞌn 
Jesukrist lo rë xaꞌ gat ñilat Dios, no ni tu gaiꞌ ngayixt rë xaꞌ reꞌ 
ngakaꞌ bixaꞌ. 8 Kuzeꞌ, ñal gaknu be rë xaꞌ reꞌ lo rë kwaꞌn nakiꞌn 
bixaꞌ, par tutsa zhiꞌn leꞌ be lo Jesukrist, Me nak cheꞌn zhiꞌn reꞌ.

Gat lëꞌt kwaꞌn kileꞌ Diótrefes
9 Lëꞌda mixëꞌl tu yech lo rë men cheꞌn Jesukrist, rë xaꞌ nzho 

plo nzhol baꞌ, per lëꞌ Diótrefes, lëꞌlaka xaꞌ tu kwaꞌn, no dox 

niyich xaꞌ mandad cheꞌn no. 10 Kuzeꞌ, chi lëꞌda yal baꞌ, lëꞌda 
diꞌzh kwan nak xaꞌ lo rë men cheꞌn Jesukrist: Nikëꞌ xaꞌ kixuꞌ 
no kun rë widiꞌzh dox nakap. No gat ñayëlt xaꞌ nileꞌ xaꞌ nab rë 
kubaꞌ, no nu dox nakap xaꞌ lo rë wech be xaꞌ ñadiꞌzh widiꞌzh 
cheꞌn Jesukrist, mbaino rë xaꞌ nzhakla gaknu rë xaꞌ reꞌ, 
nigoꞌtin Diótrefes rë men reꞌ yadoꞌ.

Dox wen kwaꞌn kileꞌ Met
11 Wecha xaꞌ nazhiꞌ da, nagaktal nela rë xaꞌ nakap, más wen 

gok xmod nak rë men wen, porke men nileꞌ kwaꞌn wen, men 
cheꞌn Dios xaꞌ; per men nileꞌ kwaꞌn nakap, gat nilibeꞌt xaꞌ Dios. 
12 Dox wen ñët Met, haxta xmod naban xaꞌ niluꞌ men wen xaꞌ; 
mbaino nu no nane kureꞌ, no gat nidiꞌzht no kwaꞌn mbël.

Lult kwaꞌn midiꞌzh Juan
13 Dox kwaꞌn ngoklan ngazobniꞌn lo yech reꞌ, per 

nangaletne, 14 por kimbëza yala lwegaꞌ lol, orzeꞌ dizha kun lu. 
15 Kinaꞌba lo Dios, zeꞌnal chul dizde leꞌn laxtoꞌl. Rë xaꞌ nzhin 
kun no, rë xaꞌ nichëꞌl be, nzhakla bixaꞌ gon bixaꞌ: “¿Chi wen ka 
rë go?”, no, “¿Tatu wen gakal?” Guzh cheꞌp, lëꞌda minabdiꞌzh: 
“¿Chi wen ka?”, tu gaꞌ rë xaꞌ nichëꞌl be, rë xaꞌ nzhin kun lu baꞌ. 

3 San Juan 1	�


